RELACION

PËR

PROJEKTLIGJIN
“PËR DISA SHTESA DHE NDRYSHIME NË LIGJIN NR. 8378/1998, “KODI RRUGOR I REPUBLIKËS SË SHQIPËRISË”, TË NDRYSHUAR
I. QËLLIMI I PROJEKT AKTIT DHE OBJEKTIVAT QË SYNOHEN TË ARRIHEN

Projektligji “Për disa shtesa dhe ndryshime në ligjin nr. 8378 datë 22.7.1998 “Kodi Rrugor i Republikës së Shqipërisë”, është në zbatim të përmirësimit të vazhdueshëm të dispozitave të Kodit Rrugor të Republikës së Shqipërisë dhe synon të bëjë të aplikueshme kërkesat e këtij Kodi në raport me zhvillimet e transportit rrugor, një parandalim më efikas të aksidenteve rrugore dhe ndjekjen e tendencave pozitive të legjislacioneve rrugore të vendeve të BE-së. 
II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Miratimi i këtij projektligji është i planifikuar në Programin e Përgjithshëm Analitik të Projektakteve të Ministrisë së Brendshme, që do të paraqiten për shqyrtim në Këshillin e Ministrave, për vitin 2020 dhe ka dalë si domosdoshmëri në kuadër të detyrimit të përafrimit të normave të  Kodit Rrugor të Republikës së Shqipërisë me eurokodet rrugore. 

III. PËRPARËSITË, PROBLEMATIKAT, EFEKTET E PRITSHME TË KËTIJ PROJEKTLIGJI
Policia Rrugore është shërbimi policor operacional, i cili në bazë të analizave të hollësishme të viteve të fundit të trendit të ndodhjes së aksidenteve dhe të masave administrative të vendosura ndaj kundravajtësve në vendin tonë, ka arritur në përfundimet se ka ardhur koha e një nevoje të ngutshme për ndryshime në normat e Kodit Rrugor, sidomos normat e sjelljes për të shkuar në një konsolidim më të qëndrueshëm të sjelljeve të përdoruesve të rrugës, për të kryer një parandalim më efikas të aksidenteve rrugore. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektligji “Për disa shtesa dhe ndryshime në ligjin nr. 8378/1998 “Kodi Rrugor i Republikës së Shqipërisë”, të ndryshuar, është në përputhje me nenet 78, 83, pika 1 të Kushtetutës dhe 100 të Kushtetutës së Republikës së Shqipërisë. 
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE 
Ky projektligj ka për qëllim përafrimin e legjislacionit me acquis të BE-së.
Referuar eksperiencave të kaluara nga vendet e tjera të BE-së dhe ato fqinje, në hartimin e projektit është shfrytëzuar eksperienca kryesisht e Italisë, duke konsideruar se Kodi Rrugor Shqiptar është marrë si model nga Kodi Rrugor Italian për hartimin e Kodit Rrugor shqiptar në vitin 1998.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji parashikon 32 nene, në të cilat përcaktohen ndryshime të shpjeguara në mënyrë të përgjithshme, si më poshtë.

Ndryshimet në këtë projektakt kanë të bëjnë me ndryshimet e rëndësishme në zhvillimin e rrjetit rrugor, përhapja dhe zhvillimi i sistemeve të sinjalizimeve rrugore vertikale dhe horizontale, futja e teknologjive digjitale në ndërthurje me sistemet klasike.

Ndryshimet që ka pësuar legjislacioni shqiptar në drejtim të organizimit të ndarjes territoriale, menaxhimi i trafikut urban nga organet e qeverisjes vendore, ka bërë të detyrueshme ndryshimet e disa dispozitave të Kodit Rrugor, për sa i përket menaxhimit të trafikut, hartimit të planeve të vrojtimit dhe të rrjedhshmërisë së rrymave të trafikut.
Qarkullimi i mjeteve dhe karakteristikat teknike të tyre, duke ndjekur zhvillimet në vendin tonë dhe në vendet e BE-së, kërkon disa modifikime sidomos për mjetet e blinduara, referuar dhe faktit që vendi jonë praktikon eksperienca dhe dokumentacion homologimi të këtyre mjeteve të importuara, qoftë të vjetra dhe të reja.
Referuar ndryshimeve dhe zhvillimit të tregut të sigurimeve, për të minimizuar fenomenin e qarkullimit të mjeteve pa sigurim të detyrueshëm, në projektligj janë vendosur ndryshime për të përmirësuar këtë fenomen.

Duke konsideruar rezultatet e deritanishme 10 vjeçare të aplikimit të lejedrejtimit me pikë, shërbimi i policisë rrugore në një analizë të detajuar, ka konstatuar se reforma e nisur në vitin 2011, e cila është dhe e implementuar, nuk ka dhënë rezultat efektiv. Kjo për shkak se sistemi i lejedrejtimit me pikë, nuk  u implementua plotësisht sikundër është në zbatim në vendet e BE-së dhe në Shtetet e Bashkuara të Amerikës, ku pas humbjes totale të pikëve, rimarrja e tyre nuk bëhet direkt me një riprovim pranë DPSHTRR-së, siç ndodh në vendin tonë, por drejtuesi i mjetit duhet të kalojë nëpërmjet një sistemi riformimi pranë sistemit të autoshkollave, përpara se t’i nënshtrohet testit, për të rifituar pikët dhe lejen e drejtimit.

Kjo do të sjellë kosto shtesë dhe kohë të humbur për drejtuesin e parregullt, por nga ana tjetër do të rezultojë në një sjellje më të kujdesshme në rrugë të drejtuesve të mjeteve, për të mos humbur pikë gjatë drejtimit të mjeteve.

Prej vitit 2011, në vendin tonë aplikohet sistemi i dhënies së certifikatës së aftësisë profesionale. Mendojmë se ka ardhur koha që në legjislacionin rrugor duhet të veçohet ndëshkimi i drejtuesit të mjetit kur ai kryhen shkelje me një mjet profesional pune dhe kur kryhen shkelje me mjetin privat. Ky propozim është bërë për rastin e pezullimit të lejedrejtimit dhe të certifikatave të aftësisë profesionale.
Dispozita ligjore për normat e sjelljes, është riformuluar i gjithi, duke sjellë ndryshime për të implementuar sisteme matje digjitale automatike në akset rrugore dhe duke inkurajuar investimet në fushën e sigurisë rrugore.

Duke konsideruar shkaqe kryesore të aksidenteve rrugore në vendin tonë, ka ardhur koha për ashpërsimin e masave administrative në lidhje me shkeljet frekuente, si parakalimi i gabuar, mosdhënia e përparësisë, drejtimi i mjeteve nën ndikimin dhe efektin e alkoolit, përdorimi i celularit gjatë drejtimit të mjeteve.
Modifikimi i neneve përkatëse për rripin e sigurimit dhe të vendosjes së kaskos, duhet të jetë më shtrëngues për drejtuesin e mjetit, i cili nën përgjegjësinë e zotëruesit të mjetit, duhet të jetë përgjegjës për t’i detyruar pasagjerët në vendosjen e rripit dhe kaskos.

Mënyra e veprimit në raste aksidentesh dhe sjellja ndaj këmbësorëve e drejtuesve të mjeteve, është modifikuar konform legjislacioneve më të përparuara të vendeve të BE-së.

Duke konsideruar eksperiencën e deritanishme në ndëshkimin e drejtuesve të mjeteve kundravajtës, në projektakt është parashikuar edhe këshillimi i drejtuesit të mjetit në shkelje të lehta rrugore dhe i evidentueshëm në sistemet e policisë.
Mënyra e administrimit dhe shqyrtimit të kundravajtjeve rrugore, është modifikuar në këtë projektligj, duke lehtësuar procedurat në favor të përdoruesve të rrugës.
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektligji ngarkohen Ministria Brendshme, Ministria e Infrastrukturës dhe Energjisë, Ministria e Financave dhe Ekonomisë, Ministria e Shëndetësisë dhe Mbrojtjes Sociale.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektakti është hartuar nga Ministria e Brendshme dhe Policia e Shtetit si institucion në varësi të saj, në bashkëpunim me Ministrinë e Infrastrukturës dhe Energjisë. Propozimet u diskutuan gjerësisht me grupet e interesit dhe me partneret e ndërkombëtarë që asistojnë Policinë e Shtetit.
IX. RAPORTI I VLERËSIMIT TË ARDHURAVE DHE SHPENZIMEVE BUXHETORE

Me miratimin e këtij projektligji do të ketë rritje të të ardhurave nga gjobat. 
MINISTRI

SANDËR LLESHAJ
Z. Julian HODAJ, Zëvendësministër i Brendshëm
Z. Plarent NDRECA, Sekretar i Përgjithshëm
Znj. Silvana BANUSHI, Drejtor i Përgjithshëm Rregullator dhe i Përputhshmërisë për Rendin dhe Sigurinë Publike

Z. Fatmir SHEHU, Drejtor i Programimit, Standardizimit dhe Harmonizimit të Kuadrit Rregullator

Znj. Ertenka Çabej, Përgjegjëse e Sektorit të Programimit, Hartimit dhe Harmonizimit të Akteve Rregullatore

Znj. Keti SULI, Specialiste e Sektorit të Programimit, Hartimit dhe Harmonizimit të Akteve Rregullatore

